
Kvinnur
Finalur 1987-2011:

Hondbóltsfinalan kvinnur

Jóannes Hansen

Tað er stórur hondbóltsspenningur 
í Klaksvík. Sum í fótbóltinum og 
flogbóltinum so eru tað kvinnurnar, 
ið eru betri fyri at fáa tað at regna 
við gulli oman yvir býin, enn menn­
inir eru tað.

Áhugin og undirtøkan eru ófør, 
og tað frættist, at bæði maður 
og kona ætla sær av húsum og í 
høvuðsstaðin í morgin at taka á við 
lokalu stjørnunum.

Tær hava vant dúgliga í hesi vik­
uni. Ein spælari hevur ikki verið til 
venjingar. Tað merkisverda í hesum 
sambandi er, at hon býr í Vági, og at 
hon í dag fer norður til Klaksvíkar 
at fyrireika seg saman við hinum 
Stjørnuspælarunum. Í morgin fer 
hon at stríðast saman við teimum 
úr Klaksvík ímóti vágskvinnum og 
VB, sum hon hevur umboðað so 
ofta.

Talan er um Guðrun í Lágabø. 
Seinastu árini hevur hon verið undir 
útbúgving til sjúkrarøktarfrøðing. 
Hon hevur búð norðanfyri og spælt 
við Tjaldrinum. Nú býr hon aftur í 
Vági, og ætlanin var at gevast. Men 
so ringdu tær úr Klaksvík og bóðu 

um hjálp. Maibritt Sivertsen var 
einsamøll málverji við kappingar­
byrjan, og hon ynskti eina aftrat.

– Í fjør spældu Simona Petersen 
og eg saman í Tjaldrinum. Ivaleyst 
hevur Simona skundað undir at 
ringja til mín. Kanska var hugurin 
at spæla eitt sindur betri, enn eg 
billaði mær inn. Í hvussu so er 
játtaði eg at hjálpa til. Umstøðurnar 

hava gjørt, at tað ikki hevur borið til 
at verið við í øllum dystunum, men 
eg gleði meg at spæla leygardagin, 
sigur Guðrun í Lágabø.

Í seinnu hálvfinaluni ímóti 
Neistanum fekk hon avgerandi 
leiklut. Hon sat á beinkinum, men 
tá ið tað restaðu átta minuttir loysti 
hon Marijana Lucic av. Guðrun 
spældi framúr væl, og tað var ikki 

minst hennara leikluti at takka, at 
tað ikki eydnaðist favorittunum í 
Neistanum at vinna finaluplássið.

– Tá ið man hevur spælt so leingi, 
sum eg havi, so veit man, at tað 
viðhvørt kann lukkast, og soleiðis 
var tað hetta kvøldið, staðfestir 
Guðrun í Lágabø, sum venur fyri 
seg sjálva og saman við manninum, 
ið er gamal hondbóltsspælari.

Tað er ikki meiri enn eitt ár 
síðani, at Guðrun var við í finaluni. 
Tá vardi hon málið hjá Tjaldrinum, 
sum vann 26-22 ímóti Stjørnuni. 
Ein av liðfeløgunum hjá henni var 
Simona Petersen, sum nú er aftur 
í Stjørnuni.

Síðsta ferðin, at Guðrun í Lágabø 
spældi við VB, var í steypafinaluni í 
2004. Talan var um ógvuliga spenn­
andi uppgerð, sum endaði við 20-19 
sigri til Stjørnuna.

– Eg kenni flestu VB spælararnar 
úr bygdini, men eg havi bara spælt 
saman við trimum. Tær eru Gurið 
Mortensen, Rannvá Johannesen og 
Laila Jespersen.

Hvussu kennist tað at VB verður 
mótstøðuliðið?

– Eg hugsi ikki so nógv um tað, og 
eg havi einki hoyrt fyri tað, at eg nú 
skal vera partur av mótstøðuliðnum 
í finaluni.

VB hevur eina ferð vunnið 
steypafinaluna ímóti Stjørnuni. Tað 
var í 1993, tá ið sigurin var so sann­
førandi sum 21-13. Hetta var júst 
áðrenn, at Guðrun í Lágabø kom á 
besta liðið hjá VB.

joannes@sosialurin.fo

Guðrun ímóti sínum egnu
Hondbóltur Tað eru 19 ár síðani at VB vann finalu ímóti Stjørnuni, sum hevur fyrrverandi VB 
málverja á liðnum og tveir spælarar á liðnum, sum í fjør vunnu steypafinaluna ímóti Stjørnuni

Jóannes Hansen

Í Vági prutlar tað undir hondbólts­
lokinum. Spenningurin er stórur, 
nú hondbóltsstoltleikin skal norð­
ur í høvuðsstaðin at takast við 
tær úr Klaksvík um, hvørt steypið 
leygarkvøldið skal suður til Vágs 
ella norður til Klaksvíkar.

VB ferðalagið fer norður í dag. 
Venjarin, Kári Horn, verður ikki í 
ferðalagnum. Hann bíðar eftir lið­
num í Havn. Avrátt er, at tær skulu 
venja í høllini á Nabb seinni í dag, tá 
ið serliga gólvið er komið á.

Kári Horn býr í høvuðsstaðnum. 
Tað er ikki so høgligt at búgva í 
Havn og vera venjari í Vági, men 
Kári hevur einki ímóti at leggja 
nógv fyri:

– Vit venja mánakvøld, miku­
kvøld og fríggjakvøld. Eg fari suður 
mánadag klokkan 16 og norð­
ur aftur týsmorgun klokkan 7. 
Mikudag klokkan 16 fari eg suður 

aftur og norður aftur hósmorgun 
klokkan 7. Fríggjadag fari eg av 
Havnini klokkan 13, og tá eri eg við 
hús aftur fríggjakvøld klokkan 23. 
Tá ið heimadystir eru sunnudag, 
fari eg av aftur Havnini leygarkvøld, 
sigur Kári Horn, sum leggur dent á, 
at hetta bara ber til, tí tað ber til at 
leggja arbeiðið til rættis í forstáilsi 
við arbeiðsplássið. Kári arbeiðir 
sum pedagoghjálpari.

Royndirnar nógv at siga
Hetta er fyrsta ferðin, at VB venj­
arin roynir seg í steypafinalu í 
fremstu røð. Hann hevur verið ung­
dómsvenjari í Neistanum í fleiri ár, 
men nú bíðar finala, sum verður 
varpað bæði í sjónvarpinum og út­
varpinum.

– Talan verður heilt víst um tætta 
uppgerð, sum ikki verður avgjørd 
fyrr enn í síðstu løtu. Vit hava dyst­
ast tríggjar ferðir við Stjørnuna 
í hesum kappingarárinum. Í Vági 

vunnu vit við einum máli. Fyrra 
dystin í Klaksvík vunnu vit við 
fimm málum, og so taptu vit við 
einum máli.

Hvussu eru tit fyri undan 
finaluni?

– Allir spælararnir eru tøkir. 
Í slíkum dysti hava royndirnar 
nógv at siga. VB hevur verið í sjey 
finalum, og Laila Jespersen, Gurið 
Mortensen og Rannvá Johannesen 
hava verið við í teimum flestu. 
Hinar føroysku eru ikki so royndar. 
Men útlendsku spælararnir eru 
góðir stuðlar. Talan er um málverjan 
Jurate Jankaitjene og so Natasja 

Ivanovski og Ana Lukic, sum hava 
roynst væl, síðani tær komu í 
november. Ungu spælararnir stríð­
ast væl og nógv undir venjing, og 
vit rokna øll við, at tað skal bera til 
í morgin.

VB hevur vunnið finaluna tvær 
ferðir. Í 1993 ímóti Stjørnuni og í 
2003 ímóti VÍF:

– Tað hava verið tíggju ár ímill­
um steypasigrarnar, men nú fram­
skunda vit tað við einum ári, sigur 
VB venjarin, sum ikki stúrir undan 
størstu styrkisroynd sínari higartil 
sum venjari.

joannes@sosialurin.fo

Størsta styrkisroyndin higartil
Hondbóltur At VB venjarin leggur nógv fyri í stríðnum at vinna vágskvinnur 
upp á tindin sæst aftur í túratalinum, sum hann ferðast um Suðuroyarfjørð


